
ᒪᑭᒪᓂᖅ ᐸᕐᓇᐅᑎᒃ 

ᐃᓕᖅᑯᓯᖃᑎᒌᒍᑕᐅᒐᔭᖅᑐᖅ ᐊᔪᖅᓴᓗᐊᖅᑕᐃᓕᒋᐊᖅᑎᑦᑎᓂᕐᒧᑦ 
 

 

1. ᐱᒋᐸᕈᑎᖓ 

ᐅᑐᐱᕆ 18, 2010-ᖑᑎᓪᓗᒍ, ᓄᓇᕗᑦ ᒐᕙᒪᒃᑯᑦ ᐊᒻᒪ ᓄᓇᕗᑦ ᑐᓐᖓᕕᒃᑯᑦ ᑐᓴᖅᑎᑦᑎᓚᐅᖅᓯᒪᕗᑦ ᐃᓄᓕᒫᓂᑦ 

ᐃᓚᐅᑎᑦᑎᓂᒃᑯᑦ ᑲᑎᒪᓂᖃᖅᑎᑦᑎᖃᑦᑕᓂᐊᕐᓂᕐᒥᓂᑦ ᐸᕐᓇᐅᑎᓕᐅᕈᑕᐅᓂᐊᖅᑐᓂᑦ ᐊᔪᖅᓴᓗᐊᖅᑕᐃᓕᒪᒋᐊᕐᓂᕐᒧᑦ. 

ᑕᒪᑉᑕ ᐸᕐᓇᐅᑎᒥ, ᓄᓇᕗᑦ ᒐᕙᒪᒃᑯᑦ ᐃᓕᓴᖅᓯᓚᐅᖅᐳᑦ ᐱᓕᕆᐊᕆᔭᐅᒋᐊᖃᓪᓚᕆᓐᓂᖓᓂᒃ ᐊᔪᖅᓴᓗᐊᖅᑐᓕᕆᓂᖅ, 

ᐊᒻᒪ ᐃᓕᓴᖅᓯᓪᓗᑎᑦ ᑕᒪᒃᑯᐊ ᐱᓕᕆᖃᑎᒌᓐᓂᒃᑯᑦ ᖃᓄᖅᑑᕈᑕᐅᓇᓱᒋᐊᖃᕐᓂᐊᕐᒪᑕ. ᐊᔪᖅᓴᓗᐊᕐᓂᐅᑉ ᐱᔾᔪᑎᖃᖅᐳᑦ 

ᐊᔾᔨᐅᓐᖏᓐᓂᖏᑦ ᐃᓄᐃᑦ ᐊᐅᓚᒍᓯᖏᑦ ᐊᒻᒪ ᐅᓪᓗᒥᐅᓕᖅᑐᖅ ᐊᐅᓚᒍᓯᒋᕙᓕᖅᑕᑎᓐᓂ ᓄᓇᕘᒥ. ᑖᒃᑯᐊ 

ᐊᑐᖅᑕᐅᓕᓚᐅᖅᐴᒃ ᑕᒪᕐᒥᒃ ᓄᓇᓕᐸᐅᔭᖅᑕᖃᓕᕐᒪᑦ ᓱᓕᓗ ᑐᑭᓕᐊᖅᑎᑕᐅᓯᒪᓇᑎᒃ. ᐱᓕᕆᖃᑎᒌᑦᑎᐊᕐᓂᒃᑯᑦ ᑕᒪᓐᓇ 

ᑐᑭᓕᐊᓕᖅᑎᑕᐅᓂᐊᖅᐳᖅ ᐃᓄᑐᐃᓐᓇᐃᓪᓗ ᐅᑎᕈᓐᓇᖅᓯᑎᑕᐅᓗᑎᑦ ᐋᖅᑮᖃᑦᑕᕐᓂᕐᒧᑦ. ᑕᒪᓐᓇ ᐊᖅᑯᑎᐅᕗᖅ 

ᓇᒻᒥᓂᖅ ᒪᑭᒪᔪᓐᓇᓂᕐᒧᑦ, ᒪᒥᓴᐃᓂᕐᒧᑦ ᐊᔪᖅᓴᓗᐊᕐᓂᐅᑉ ᐱᔾᔪᑎᒻᒪᕆᖏᓐᓂᑦ. 

ᐊᕐᕌᒍᕆᔭᑦᑎᓐᓂ ᐊᔪᖅᓴᓗᐊᖅᑐᖃᕈᓐᓃᕐᓂᕐᒧᑦ ᑲᑎᒪᓂᖅᑕᖃᓚᐅᖅᐳᖅ ᐊᒥᓱᓂᑦ ᓄᓇᕘᓕᒫᒥ. 

ᐅᖃᖃᑎᖃᕐᓂᖃᓚᐅᖅᐳᒍᑦ ᐊᒡᒍᑐᖅᑕᐅᓯᒪᕙᓚᐅᖅᑐᑎᑦ ᖃᐅᔨᒪᔩᑦ ᐊᒻᒪ ᐃᓱᒪᓕᐅᖅᐸᒃᑐᑦ ᐊᑐᖅᑕᐅᔪᓐᓇᖅᑐᓂᑦ 

ᖃᓄᖅᑑᕈᑕᐅᔪᓐᓇᖅᑐᓂᓪᓗ. ᐊᑕᐅᒃᓯᒃᑰᖅᑎᑕᐅᑉᐸᑕ ᑕᒪᒃᑯᐊ ᖃᓄᖅᑑᕈᑕᐅᖁᔭᐅᔪᐃᑦ, ᐊᔾᔨᒌᓐᖏᕈᓘᔭᖅᑐᐃᑦ 

ᐊᑐᖅᑕᐅᓕᕋᔭᖅᐳᑦ ᐊᔪᖅᓴᓗᐊᕈᓐᓃᖅᑐᖃᓕᖁᓪᓗᒍ ᓄᓇᕗᒻᒥ. 

ᑕᒪᓐᓇᓗ ᑲᔪᓯᓂᖃᖅᓯᒪᕗᖅ ᐃᓄᓕᒫᑎᖅᑎᖅᑎᓂᑎᒍᑦ. ᐃᓄᓕᒫᖅᑎᑦᑎᓂᒃᑯᑦ ᓄᓇᓖᑦ ᓂᐱᖅᑯᖅᑐᒋᐊᖅᑎᑕᐅᓯᒪᕗᑦ 

ᓄᓇᓕᓐᓃᖔᖅᑐᒥᒃ ᓄᓇᕘᓕᒫᒧᑦ. ᑕᒪᑐᒨᓇᓗ ᓄᓇᓖᑦ ᓴᓐᖏᓂᖅᑎᑖᕆᐊᖅᑎᑕᐅᕙᓪᓕᐊᕗᑦ ᓄᓇᓖᑦ 

ᐅᖃᖃᑎᒌᓐᓂᑎᒍᑦ ᓄᓇᕘᓕᒫᒥ ᑐᓐᖓᕕᒋᔭᐅᓪᓗᑎᓪᓗ ᐊᕕᑦᑐᓯᒪᔪᓂ ᑲᑎᒪᓂᐅᔪᓂᑦ. ᑕᒪᒃᑯᐊᓗ ᐊᕕᑦᑐᖅᓯᒪᔪᓂ 

ᑲᑎᒪᓃᑦ ᑐᓐᖓᕕᒋᔭᐅᓚᐅᖅᐳᑦ ᐊᔪᖅᓴᓗᐊᖅᑐᓕᕆᓂᕐᒧᑦ ᑲᑎᒪᓂᕐᔪᐊᒧᑦ ᑕᕝᕗᖓᓗ ᑎᑎᖅᑲᐅᑉ ᐃᓗᓕᖏᓐᓄᑦ. 

ᒫᓐᓇ ᐱᖃᑕᐅᓪᓗᑕ ᓯᕗᓪᓕᖅᐹᑦᑎᐊᒥᒃ ᓄᓇᕗᒻᒥ ᐊᔪᖅᒪᓗᐊᖅᑐᓕᕆᓂᕐᒧᑦ ᑲᑎᒪᓂᕐᔪᐊᒥ ᐃᖃᓗᓐᓂ ᓄᕕᐱᕆ 28-ᒥᒃ 

30-ᒧᑦ, 2011 ᑲᑐᔾᔨᓂᖃᖅᑐᑕ ᐊᔪᖅᓴᓗᐊᖅᑕᐃᓕᒪᑎᑦᑎᒋᐊᕐᓂᕐᒧᑦ ᓴᖅᑭᓚᐅᖅᑕᕗᑦ ᒪᓂᑲᓂᖅ ᐸᕐᓇᐅᑎᒃ. ᑕᒪᓐᓇ 

ᐸᕐᓇᐅᑎᒃ ᐊᖅᑯᑎᒃᓴᓕᐅᕈᑎᐅᓇᓱᒃᐳᖅ ᓄᓇᕘᒥ ᐊᔪᖅᓴᕐᓂᖃᕈᓐᓃᖁᓪᓗᒍ ᐱᓕᕆᖃᑎᒌᓐᓂᒃᑯᑦ ᒪᒥᓴᐃᓂᒃᑯᓪᓗ. 

ᑲᑎᓪᓗᒋᑦ ᐱᖁᑎᒋᔭᕗᑦ, ᒪᑭᒪᓂᖅ ᐸᕐᓇᐅᑎᑎᒍᑦ ᑲᑐᔾᔨᓂᕆᕙᕗᑦ ᐃᓘᓐᓇᓯᓐᓄᑦ - ᒐᕙᒪᓄᑦ, ᐃᓄᐃᑦ 

ᑎᒥᖁᑎᖏᓐᓄᑦ, ᒐᕙᒪᐅᓐᖏᑦᑐᑦ ᑎᒥᐅᔪᓄᑦ, ᓇᒻᒥᓂᖃᖅᑎᓄᑦ ᐊᒻᒪ ᐃᓄᑐᐃᓐᓇᕐᓄᑦ, ᑕᐃᒃᑯᐊᓗ 

ᐊᔪᖅᓴᖃᑦᑕᖅᓯᒪᓂᑯᐃᑦ. 

ᐸᕐᓇᐅᑎᒥ ᐱᖓᓲᔭᖅᑐᑦ ᐱᓪᓗᐊᑕᐃᑦ ᓇᓗᓇᐃᖅᑕᐅᓯᒪᕗᑦ ᓄᓇᕘᒥ ᐃᓕᖅᑯᓯᐅᓂᐊᖅᑐᓂᑦ 

ᐊᔪᖅᓴᓗᐊᖅᑕᐃᓕᒋᐊᖅᑎᑦᑎᓇᓱᓐᓂᐊᕐᓂᕐᒧᑦ, ᐊᒻᒪᓗ ᓯᕗᓪᓕᐅᔾᔭᐅᖁᔭᐅᔪᓂᑦ ᖃᓄᖅᑑᕈᑎᒃᓴᓕᐊᖑᓯᒪᔪᑦ 

ᑕᖅᑭᐅᓂᐊᖅᑐᓂᑦ 18-ᓂᑦ. ᐃᓕᓴᕆᕙᕗᑦ ᑕᒪᓐᓇ ᐃᓘᓐᓇᓯᓐᓄᑦ ᐸᕐᓇᐅᑎᐅᔭᕆᐊᖃᕐᓂᐊᕐᒪᑦ, ᐊᖏᖅᓯᒪᓪᓗᑕᓗ 

ᕿᒥᕐᕈᓂᐊᕐᓗᒍ ᑎᒥᖁᑎᑦᑎᓐᓂ ᓇᓗᓇᐃᒃᑲᓐᓂᕐᓂᐊᕐᒪᑦ ᐊᖏᖅᓯᒪᓂᑦᑎᓐᓄᑦ ᑖᒃᑯᓄᖓ. 

2. ᓄᓇᕗᒻᒥ ᐃᖅᑯᓯᐅᓂᐊᖅᑐᖅ ᐊᔪᖅᓴᓗᐊᖅᑕᐃᓕᑎᑦᑎᒋᐊᕐᓂᕐᒧᑦ 

ᐊᑕᖏᐅᒪᒋᐊᖅᑐᑕ ᐃᓕᖅᑯᖅᑖᓚᐅᖅᐳᒍᑦ ᐊᔪᖅᓴᓗᐊᖅᑕᐃᓕᑎᑦᑎᒋᐊᕐᓂᕐᒧᑦ ᐱᖓᓲᔭᖅᑑᓪᓗᑎᑦ ᐱᓪᓗᐊᑕᖏᑦ 

ᓄᐃᓚᐅᖅᑐᑦ ᐃᓄᓕᒫᓂᑦ ᐃᓚᐅᑎᑦᑎᓂᐅᓚᐅᖅᑐᒥᒃ. ᑖᒃᑯᐊ ᖃᓄᖅᑑᕈᑕᐅᔪᒃᓴᓕᐊᖑᓂᐊᖅᐳᑦ ᐊᒻᒪ 

ᓇᓗᓇᐃᖅᑕᐅᓯᒪᓪᓗᑎᑦ ᓄᓇᕗᒥᐅᓄᑦ. ᑖᒃᑯᐊᓗ ᐱᓪᓗᐊᑕᐃᑦ ᑕᑯᔾᔪᑎᒋᕙᕗᑦᑕᐅᖅ ᐊᑐᐊᒐᑦᑎᓐᓂᑦ 

ᐱᓇᓱᒍᑎᑦᑎᓐᓂᓪᓗ ᓇᓗᓇᐃᖅᓯᖁᓪᓗᑕ ᖃᓄᖅ ᐊᑑᑎᖃᕈᓐᓇᕐᒪᖔᑕ ᐊᔪᖅᓴᓗᐊᖅᑕᐃᓕᑎᑦᑎᒋᐊᕐᓂᕐᒥᒃ. 

 
 

 
 
 

ᓄᓇᕘᒥ ᐃᓕᖅᑯᓯᒃ 
ᐊᔪᖅᓴᓗᐊᕐᓂᖅ 

ᓄᖑᑎᖅᑕᐅᖁᓪᓗᒍ 

3. ᓯᕗᓪᓕᐅᔾᔭᐅᔪᒃᓴᐃᑦ ᖃᓄᖅᑑᖅᑕᐅᓂᐊᖅᑐᓄᑦ ᑕᖅᑭᓂᐊᖅᑐᓂᑦ 18-ᓂᑦ 

ᐱᓇᓱᒍᒪᓂᐊᖅᑕᑎᓐᓂ ᑕᖅᑭᓂᑦ 18-ᖑᓂᐊᖅᑎᓂᑦ ᐃᑲᔫᑎᖃᓐᓂᕐᒥᒃ ᖃᓄᖅᑑᕈᑎᓂᑦ ᐅᑯᓂᖓ ᐱᓪᓗᐊᑕᓂᑦ, ᐊᒻᒪᓗ 

ᐅᑭᐅᓄᑦ ᑕᓪᓕᒪᐅᓂᐊᖅᑐᓂᑦ ᐸᕐᓇᐅᑎᓕᕐᓂᕐᒧᑦ. ᑕᖅᑭᐅᓂᐊᖅᑐᓄᑦ 18-ᓄᑦ ᖃᓄᖅᑑᕈᑎᒃᓴᐃᑦ 

ᓯᕗᓪᓕᐅᔾᔭᐅᓂᐊᕐᓂᖏᑦ ᐋᖅᑭᒃᑕᐅᓚᐅᖅᐳᑦ ᐊᔪᖅᓴᖅᑐᓕᕆᓂᕐᒧᑦ ᑲᑎᒪᓂᕐᔪᐊᒧᑦ ᐃᓚᐅᔪᓄᑦ ᐊᒻᒪᓗ ᑐᓐᖓᕕᖃᖅᑐᑦ 

ᐱᓪᓗᐊᑕᕆᔭᓂᑦ, ᑐᕌᒐᓕᐊᓂᑦ ᓇᓕᕌᕈᑎᒃᓴᓕᐊᓂᓪᓗ ᖃᓄᖅᑑᖅᑕᐅᔪᒃᓴᓂᑦ ᐃᓄᓕᒫᓂᑦ ᐃᓚᐅᑎᑦᑎᓂᐅᔪᓂᑦ. 
 

ᐱᓪᓗᐊᑕᖅ 1: ᐱᓕᕆᖃᑎᒌᓐᓂᖅ ᓄᓇᓕᓐᓂᓗ ᐃᓚᐅᑎᑦᑎᓂᖅ 

 
ᑲᑐᔾᔨᓗᑕ ᐃᑲᔪᖃᑦᑕᐅᑎᓗᑕᓗ ᐱᒻᒪᕆᒋᕙᕗᑦ ᐃᓘᓐᓇᓯᓐᓄᑦ. ᐊᑕᐅᓯᕐᒥᒃ ᐱᓇᓱᒍᒪᕗᒍᑦ: ᐊᔪᖅᓴᓗᐊᕐᓂᖅ 

ᓄᖑᑎᒋᐊᕈᒪᓪᓗᑎᒍ. ᑖᓐᓇᓕᖃᐃ ᑐᑭᑖᕈᑎᒋᔪᓐᓇᓐᖏᒃᑲᓗᐊᖅᐸᕘᑦ? 

ᓄᓇᓕᓐᓂ ᐊᕕᑦᑐᖅᓯᒪᔪᓂᓪᓗ ᑲᑎᒪᓂᐅᔪᓂ ᓇᓗᓇᐃᔭᕈᑕᐅᓚᐅᖅᐳᖅ ᐊᒥᓱᑦ ᓄᓇᕗᒻᒥᐅᑦ, ᐃᓚᐅᓪᓗᑎᑦ ᓄᓇᕗᑦ 

ᒐᕙᒪᒃᑯᑦ ᐊᒻᒪ ᑐᓐᖓᕕᒃᑯᑦ ᐃᖅᑲᓇᐃᔭᖅᑎᖏᑦ, ᐅᑉᐱᕈᓱᒃᐳᑦ ᐃᓕᖅᑯᓯᐅᕙᒃᑐᓂᑦ ᐊᓯᔾᔨᕐᓂᖅᑕᖃᕆᐊᖃᕐᒪᑦ. 

ᑲᑎᒪᖃᑕᐅᔪᑦ ᐅᖃᖃᑎᒌᓐᓂᖃᓚᐅᖅᐳᑦ ᑖᒃᑯᐊ ᐃᓄᑐᐃᓐᓇᐃᑦ ᐊᒻᒪ ᑎᒥᐅᔪᑦ ᐱᔨᑦᑎᖅᑎᖁᑎᖏᑦ 

ᖃᓄᐃᓘᖃᑎᒌᓐᓂᕆᔭᖏᑦ ᐊᓯᔾᔨᕐᓂᖅᑕᖃᕆᐊᖃᕐᒪᑦ, ᓄᓇᓖᑦ ᐃᓚᐅᖃᑕᐅᓂᖏᑦ ᐋᖅᑮᔾᔪᑕᐅᔪᓄᑦ 

ᖃᓄᖅᑑᕈᑕᐅᔪᓄᓪᓗ ᐃᓚᒋᓪᓗᓂᐅᒃ. ᐃᓕᓴᕆᕙᕗᑦ ᑖᒃᑯᐊ ᓄᓇᕗᑦ ᒐᕙᒪᒃᑯᖓᑦ, ᑐᓐᖓᕕᒃᑯᑦ ᐊᒻᒪ ᐊᕕᑦᑐᖅᓯᒪᔪᓂ 

ᐃᓄᐃᑦ ᑲᑐᔾᔨᖃᑎᒌᖏᑦ ᐱᓕᕆᖃᑎᒌᓐᓂᖅᓴᐅᔭᕆᐊᖃᕐᒪᑕ. ᐃᓄᓕᒫᑎᒍᓪᓗ ᐅᖃᖃᑎᒌᓐᓂᖅᑕᖃᕆᐊᖃᕐᒥᔪᖅ 

ᖃᓪᓗᓈᖃᓕᕐᓂᐅᑉ ᐊᑦᑐᐃᓂᕆᓯᒪᔭᖏᓐᓂᑦ, ᖃᓄᕐᓗ ᐅᓪᓗᒥᒧᑦ ᐊᐅᓚᑦᑎᓂᕆᕙᒃᑕᕗᑦ ᐊᑦᑐᖅᑕᐅᓯᒪᒻᒪᖔᖅ ᐊᒻᒪᓗ 

ᖃᓄᖅ ᓄᓇᕗᒻᒥᐅᑦ ᓯᕗᒧᐊᖃᑎᒌᒍᓐᓇᕐᒪᖔᑕ. 

ᑕᒪᑐᒪᓂ ᐅᖃᖃᑎᒌᓐᓂᑦᑎᓐᓂ ᓇᓗᓇᐃᖅᓯᓚᐅᖅᐳᒍᑦ ᑕᐅᑐᒐᑦᑎᓐᓂ ᓄᓇᓕᖁᑎᑦᑎᓐᓄᑦ ᑎᑭᐅᑎᓂᐊᕈᑦᑕ 

ᐊᔪᖅᓴᕐᓂᖃᕈᓐᓃᖁᓪᓗᒍ ᐅᑯᓂᖓ ᑐᕌᒐᓂᑦ ᑎᑭᑕᐅᔪᒃᓴᓂᓪᓗ ᐱᓇᓱᒋᐊᖃᕐᓂᐊᖅᑐᒍᑦ: 

A. ᐱᓕᕆᖃᑎᒌᑦᑎᐊᕆᐊᒃᑲᓐᓂᕐᓗᑎᑦ ᓄᓇᕗᑦ ᒐᕙᒪᒃᑯᑦ, ᑐᓐᖓᕕᒃᑯᑦ ᐊᒻᒪ ᐊᕕᑦᑐᖅᓯᒪᔪᓂ ᐃᓄᐃᑦ 

ᑲᑐᔾᔨᖃᑎᒌᖏᑦ. 

ᐃᑲᔪᖅᑐᕐᓂᐊᖅᐳᒍᑦ ᐱᓕᕆᖃᑎᒌᑦ ᑎᓕᐅᖅᑕᐅᓂᐊᕐᓂᖏᓐᓂᑦ ᐊᑐᓕᖅᑎᑦᑎᓂᕐᒧᑦ ᓄᓇᕗᒻᒥ ᓄᓇᑖᕈᑎᐅᑉ 

ᐅᖃᓕᒫᕐᕕᐊ 32-ᖓᓂᒃ. 

ᐃᑲᔪᖅᑐᕐᓂᐊᕆᕙᕗᓪᓗ ᓄᓇᓕᓂᓐᓂ ᑕᒫᑦ ᑲᑎᒪᔨᕋᓛᖅᑕᖃᓕᖁᓪᓗᒍ ᒐᕙᒪᒃᑯᓐᓃᖔᖅᑐᓂᑦ ᑕᐃᒃᑯᓇᓂ 

ᓄᓇᓕᓐᓃᑦᑑᔪᓂᑦ ᐊᒻᒪᓗ ᐊᕕᑦᑐᖅᓯᒪᔪᓂ ᐃᓄᐃᑦ ᑲᑐᔾᔨᖃᑎᒌᒃᑯᖏᓐᓄᑦ ᑭᒡᒐᑐᖅᑏᑦ ᑕᐃᒃᑯᓇᓂᑦᑕᐅᖅ 

ᓄᓇᓕᓐᓃᑦᑑᔪᓂᑦ. 

B. ᐃᑲᔫᑎᒃᑲᓐᓃᑦ ᓄᓇᓕᓐᓂ ᖃᓄᖅᑑᕐᓂᕐᓄᑦ. 

ᐃᓕᓴᕆᕙᕗᑦ ᐱᓕᕆᑦᑎᐊᕐᓂᖅ ᐊᔪᖅᓴᓗᐊᕈᓐᓃᖅᑐᖃᕐᓂᐊᕈᓂ ᐱᓕᕆᖃᑎᒌᑦᑐᖅᑕᖃᕆᐊᖃᕐᓂᐊᕐᒪᑦ ᓄᓇᓕᓐᓂ 

‘ᑐᑦᑕᕐᕕᒻᒥᒃ’ ᐃᑲᔪᖅᑕᐅᓗᑎᑦ. ᓄᓇᓕᓐᓂ ᑎᒥᐅᔪᑦ ᑲᓲᑎᕙᓪᓕᐊᓂᖏᑦ ᐊᔪᖅᓴᓗᐊᕈᓐᓃᖅᑎᑦᑎᖃᑕᐅᔪᑦ 

ᐃᑲᔪᖅᑐᕐᓂᐊᖅᐸᕗᑦ ᐊᒻᒪᓗ ᓄᓇᕘᒥ ᑎᒥᐅᔪᒥᒃ ᐃᑲᔪᕐᓂᐊᖅᑐᓂᑦ ᓄᓇᓕᓐᓂ ᑲᓲᑎᔪᐃᑦ ᐱᓇᓱᒃᑕᐅᔪᓂᑦ. 

C. ᐊᔪᖅᓴᓗᐊᕈᓐᓃᖅᑎᑦᑎᓂᕐᒧᑦ ᒪᓕᒐᒃᓴᖅ. 

ᕿᒥᕐᕈᓇᓱᓐᓂᐊᖅᐳᒍᑦ ᒪᓕᒐᒃᓴᒥᒃ ᑎᓕᐅᕈᑕᐅᒐᔭᖅᑐᒥᒃ ᐱᓕᕆᖃᑎᒌᓐᓂᕐᒧᑦ ᐊᑐᐊᒐᐃᑦ ᐱᓇᓱᒍᑏᓪᓗ 

ᓴᖅᑭᖅᑎᑕᐅᕙᓪᓕᐊᓂᐊᕐᓂᖏᓐᓄᑦ ᐊᔪᖅᓴᓗᐊᖅᑕᐃᓕᒋᐊᖅᑎᑦᑎᓂᕐᒧᑦ, ᓯᕗᒧᐊᕈᑕᐅᔪᑦ ᑐᕌᒐᑦᑎᓐᓄᑦ 

ᐅᓂᒃᑳᕐᓂᖅᑕᖃᖁᓪᓗᒍ ᐊᒻᒪ ᐸᕐᓇᐅᑎᕗᑦ ᐊᑐᓕᕆᐊᒃᑲᓐᓂᖁᓪᓗᒍ.

ᐊᑐᓃᓕᖓᔪᑎᒍᑦ, ᐃᓚᒌᑦ, ᓄᓇᖅᑲᑎᒌᑦ ᐃᓅᖃᑎᒌᓪᓗ ᐃᑲᔪᕆᐊᖃᖅᐸᕗᑦ ᐋᓐᓂᐊᖅᑕᐃᓕᓂᒃᑯᑦ 

ᖃᓄᐃᓐᖏᓯᐊᕐᓂᒃᑯᓪᓗ ᐊᔪᖅᓴᓗᐊᕈᓐᓃᕆᐊᖅᑎᒐᓱᓐᓂᐊᕐᓗᒋᑦ. ᐃᓱᒪᓕᕆᓂᖅ, ᓇᒻᒥᓂᖅ ᐃᓱᑦᑎᐊᕆᓐᓂᖅ 

ᑭᓇᐅᓂᕐᒧᓪᓗ ᐃᓕᓴᕆᔭᐅᓂᖅ ᐊᑦᑐᐃᕙᑉᐳᑦ ᖃᓄᐃᓘᖃᑦᑕᐅᑎᓂᑦᑎᓐᓄᑦ, ᐃᓕᓐᓂᐊᕐᓂᖃᕐᓂᑎᓐᓄᑦ, 

ᐃᖅᑲᓇᐃᔮᖃᕐᓂᑎᓐᓄᑦ ᓄᓇᖅᑲᑎᑦᑎᓐᓂᓪᓗ ᐱᓕᕆᖃᑕᐅᔪᓐᓇᕐᓂᑎᓐᓄᑦ. 

ᑕᒪᑐᒪᓂ ᐅᖃᖃᑎᒌᓐᓂᑦᑎᓐᓂ ᓇᓗᓇᐃᖅᓯᓚᐅᖅᐳᒍᑦ ᑕᐅᑐᒐᑦᑎᓐᓂ ᓄᓇᓕᖁᑎᑦᑎᓐᓄᑦ ᑎᑭᐅᑎᓂᐊᕈᑦᑕ 

ᐊᔪᖅᓴᕐᓂᖃᕈᓐᓃᖁᓪᓗᒍ ᐅᑯᓂᖓ ᑐᕌᒐᓂᑦ ᑎᑭᑕᐅᔪᒃᓴᓂᓪᓗ ᐱᓇᓱᒋᐊᖃᕐᓂᐊᖅᑐᒍᑦ: 

A. ᐃᑲᔪᕐᓗᒋᑦ ᓄᓇᓕᓐᓃᖔᖅᑐᑦ ᖃᓄᖅᑑᕈᑎᑦ ᐊᖅᑯᑕᐅᓗᓂ ᓄᓇᓕᓐᓂ ᖃᓄᐃᓐᖏᓯᐊᕐᓂᕐᒧᑦ ᐸᕐᓇᐅᑏᑦ 

ᖃᓄᓕᒫᖅᑕᐅᓇᓱᓐᓂᐊᖅᐳᑦ ᖃᓄᐃᓐᖏᓂᐊᕐᓂᕐᒧᑦ ᐸᕐᓇᐅᑎᓕᐅᖅᑕᐅᖁᓪᓗᒋᑦ ᓄᓇᓕᓕᒫᑦ ᓄᓇᕘᒥ, 

ᑐᓐᖓᕕᒋᓗᒍ ᓴᖅᑭᖅᑕᐅᓵᓚᐅᖅᑐᖅ ᓄᓇᕗᒻᒥ ᓄᓇᓕᓐᓂ ᖃᓄᐃᓐᖏᓯᐊᕐᓂᕐᒧᑦ ᐸᕐᓇᐃᓂᕐᒧᑦ ᐅᓂᒃᑳᖅ ᐊᒻᒪ 

ᐱᖓᓲᔭᖅᑐᑦ ᐱᔭᕇᖅᑕᐅᖅᓯᒪᔪᐃᑦ ᓄᓇᓕᓐᓄᑦ ᖃᓄᐃᓐᖏᓯᐊᕐᓂᕐᒧᑦ ᐸᕐᓇᐅᑎᓕᐊᑦ. 

ᓄᓇᓕᓐᓂ ᓯᕗᓪᓕᐊᔾᔭᐅᖁᔭᐅᔪᐃᑦ ᓇᓗᓇᐃᖅᑕᐅᓯᒪᔪᑦ ᑐᓐᖓᕕᒋᔭᐅᔪᓐᓇᖅᐳᑦ ᑕᒪᐃᓐᓄᑦ ᐃᑲᔫᑎᖃᖅᑐᒥᒃ 

ᐱᓕᕆᖃᑎᒌᓐᓂᖃᖁᓪᓗᒋᑦ ᓯᓚᑖᓃᑦᑐᓂᑦ ᑎᒥᐅᔪᓂᑦ ᐊᒻᒪᓗ ᓄᓇᖅᑲᑎᒌᑦ ᐱᓕᕆᖃᑎᒌᓐᓂᖅᓴᐅᖁᓪᓗᒋᑦ. 

B. ᓄᓇᓕᓐᓂ ᐊᑐᕈᓐᓇᐅᑎᑦ ᐃᓚᖃᓯᐅᔾᔭᐅᒋᐊᒃᑲᓂᕐᓗᑎᑦ ᐃᓱᒪᓕᕆᓂᕐᒧᑦ ᐊᔪᕈᑎᖃᖅᑐᓕᕆᓂᕐᒧᓪᓗ 

ᒫᓐᓇᐅᔪᖅ ᐊᔾᔨᒌᓐᖏᑦᑑᑕᐅᕗᑦ ᓄᓇᓕᓐᓂ ᐃᑲᔫᑕᐅᓇᓱᒋᐊᖅᑐᑦ ᐊᔪᖅᓴᕐᓂᖃᖅᑐᓄᑦ. ᐊᒥᓱᑎᒍᑦ ᑕᒪᒃᑯᐊ 

ᖃᐅᔨᒪᔭᐅᒻᒪᕆᑉᐸᖏᑦᑐᑦ ᓄᓇᕘᒥ ᐃᓱᒪᓕᕆᔨᒃᑯᓐᓄᑦ ᐃᓚᖃᓯᐅᔾᔭᐅᓯᒪᓇᑎᓪᓗ ᐱᔨᑦᑎᕈᑎᒋᔭᐅᔪᓄᑦ 

ᐊᔪᖅᓴᓗᐊᖅᑐᓄᑦ ᐃᓚᒌᓄᓪᓘᓐᓃᑦ. 

ᖃᓄᓕᒫᖅᑕᐅᓇᓱᓐᓂᐊᖅᐳᖅ ᓄᓇᓕᓐᓂ ᑲᓲᑎᖃᑎᒌᓐᓂᖅᓴᐅᓂᖃᖁᓪᓗᒍ ᐊᑐᕐᓗᒋᑦ ᓄᓇᕘᒥ 

ᐱᔨᑦᑎᕋᐅᑕᐅᔭᕇᖅᑐᑦ. ᑕᒪᑐᒨᓇ ᐱᔨᑦᑎᕋᑦᑎᐊᓂᖅᓴᐅᒐᔭᖅᐳᑦ ᐃᑲᔪᖃᑦᑕᖅᑐᑦ, ᐊᒻᒪᓗ 

ᐃᓄᒃᓯᐅᑕᐅᒋᐊᕐᔫᒥᖁᓪᓗᒋᑦ ᐊᔪᓕᕈᑎᖃᖅᑐᓄᑦ ᐃᑲᔫᑏᑦ. 

C. ᓄᓇᕘᒥ ᑎᒥᐅᖃᑎᒌᓕᕆᓂᐊᖅᑐᓂᑦ ᑲᑎᒪᔨᕋᓛᓕᐅᕐᓂᖅ ᑲᑎᑕᐅᑦᑎᐊᓂᖅᓴᐅᖁᓪᓗᒋᑦ 

ᖃᓄᐃᓐᖏᓯᐊᕐᓂᕐᒧᐊᖓᔪᐃᑦ ᑮᓇᐅᔭᐃᑦ 

ᑮᓇᐅᔭᖅᑕᖃᖅᐳᖅ ᒪᒥᓴᐃᓂᕐᒧᑦ ᖃᓄᐃᓐᖏᓯᐊᕐᓂᕐᒧᓪᓗ, ᑭᓯᐊᓂ ᐊᕕᑦᑐᖅᓯᒪᔪᒐᓚᐅᕗᑦ ᒐᕙᒪᒃᑯᓐᓂ, 

ᑮᓇᐅᔭᓕᐅᖅᑎᐅᖏᑦᑐᓂ ᐊᒻᒪ ᐃᓄᐃᑦ ᑎᒥᖁᑎᖏᓐᓂ. ᐃᓱᒫᓘᑕᐅᕗᖅ ᑕᒪᒃᑯᓄᖓ ᑮᓇᐅᔭᖅᑖᕈᓐᓇᕐᓂᖅ 

ᐱᕕᒃᓴᖃᖅᑎᑦᑎᓐᖏᓗᐊᖅᐸᒻᒪᑕ ᓄᓇᓕᓐᓄᑦ ᐅᕝᕙᓘᓐᓃᑦ ᐊᒥᒐᓗᐊᕈᑕᐅᖏᓐᓇᐅᔭᓕᖅᐸᒃᑐᑎᑦ. 

ᑎᒥᐅᖃᑎᒌᓕᕆᓂᐊᖅᑐᓂᑦ ᑲᑎᒪᔨᕋᓛᓕᐅᕋᓱᓐᓂᐊᖅᐳᒍᑦ ᐊᑕᐅᓯᐅᓕᖓᔪᒥᒃ ᑐᑦᑕᕐᕕᐅᖁᓪᓗᒍ ᓄᓇᓕᓐᓄᑦ 

ᖃᓄᐃᓐᖏᓯᐊᕐᓂᕐᒧᑦ ᑮᓇᐅᔭᖅᑖᕈᒪᕙᒃᑐᓄᑦ. ᑲᑎᒪᔨᕋᓛᑦ ᐊᕝᕕᐊᕈᑕᐅᕙᒃᑐᓂᑦ ᐲᔭᐃᓇᓱᓐᓂᐊᕈᕕᐃᑦ ᓄᓇᓖᑦ 

ᑮᓇᐅᔭᖅᑖᕈᓐᓇᕐᓂᖏᓐᓄᑦ.

ᓄᓇᕗᒻᒥᐅᑦ ᖃᐅᔨᒪᑦᑎᐊᖅᐳᑦ ᐃᓕᓐᓂᐊᖅᓯᒪᑦᑎᐊᕐᓂᖅ ᐃᖅᑲᓇᐃᔮᖃᑦᑎᐊᓂᕐᒧᑦ ᐃᑲᔪᕈᓐᓇᑦᑎᐊᓂᕐᒧᓪᓗ 

ᑎᑭᐅᑎᕙᒻᒪᑦ. ᓂᕆᐅᒃᑐᒐᓴᐅᕙᑉᐳᑦ ᐊᒥᓱᑦ ᐃᓕᓐᓂᐊᖅᑎᖁᑎᕗᑦ ᐊᒥᓲᓂᖅᓴᐃᑦ ᐃᓱᓕᑉᐸᓪᓕᐊᓂᐊᖅᑐᑦ 

ᖁᕝᕙᓯᓐᓂᖅᓴᒧᓪᓗ ᐃᓕᓐᓂᐊᕆᐊᒃᑲᓂᕐᓗᑎᑦ ᑮᓇᐅᔭᓕᐅᖅᑎᑦᑎᐊᕙᐅᓕᕐᓗᑎᓪᓗ ᐃᓅᖃᑎᒥᓄᓪᓗ 

ᐱᕚᓪᓕᖅᑎᑦᑎᓗᑎᑦ. 

ᖄᒃᑲᓐᓂᐊᒍᑦ ᐃᓄᐃᑦ ᐅᖃᐅᓯᖓᑦ ᐅᖃᐅᓯᓪᓚᕆᒋᔭᐅᒻᒪᑦ ᐊᒥᓲᑕᐅᓂᖅᓴᓄᑦ ᓄᓇᕗᒥᐅᓄᑦ ᐃᓄᒃᑎᑑᕈᓐᓇᕐᓂᖅ 

ᑎᑎᕋᕈᓐᓇᓂᕐᓗ ᐱᔭᕆᐊᖃᓪᓚᕆᑉᐳᑦ ᓄᓇᕗᒻᒥᐅᑦ ᐊᔪᕈᓐᓃᕈᑎᖃᑦᑎᐊᕐᓂᐊᕈᑎᑦ ᐃᑲᔪᖃᑕᐅᖃᑦᑕᓂᐊᕐᓂᕐᒧᑦ. 

ᑕᒪᑐᒪᓂ ᐅᖃᖃᑎᒌᓐᓂᑦᑎᓐᓂ ᓇᓗᓇᐃᖅᓯᓚᐅᖅᐳᒍᑦ ᑕᐅᑐᒐᑦᑎᓐᓂ ᓄᓇᓕᖁᑎᑦᑎᓐᓄᑦ ᑎᑭᐅᑎᓂᐊᕈᑦᑕ 

ᐊᔪᖅᓴᕐᓂᖃᕈᓐᓃᖁᓪᓗᒍ ᐅᑯᓂᖓ ᑐᕌᒐᓂᑦ ᑎᑭᑕᐅᔪᒃᓴᓂᓪᓗ ᐱᓇᓱᒋᐊᖃᕐᓂᐊᖅᑐᒍᑦ: 

A. ᓱᕈᓯᓛᓄᑦ ᐃᓕᓐᓂᐊᕐᓂᕐᒧᑦ ᐸᕐᓇᐅᑎᓕᐅᑦᑎᐊᕐᓂᖅ 

ᓱᓕ ᑐᓐᖓᕕᒃᓴᖅ ᐱᓕᕆᐊᖑᔭᕆᐊᖃᖅᐳᖅ ᓱᕈᓯᓛᓂᑦ ᐃᓕᓐᓂᐊᕐᓂᕐᒨᖓᔪᒥᒃ. 

ᐃᑲᔪᕐᓂᐊᖅᐳᒍᑦ ᓱᕈᓯᓛᓂᑦ ᐃᓕᓐᓂᐊᕐᓂᕐᒧᑦ ᐸᕐᓇᐅᑎᓕᐅᕐᓂᕐᒥᒃ ᐊᑕᖏᐅᒪᒋᐊᖅᑐᒥᒃ, ᓄᓇᕘᓕᒫᒥ 

ᐃᒪᐃᓕᖓᓕᖁᓪᓗᒍ ᐊᑕᐅᖏᐅᒪᔪᖅ ᐃᓕᓐᓂᐊᕐᕕᓐᓂᑦ, ᐃᓕᓐᓂᐊᕈᑎᓂᑦ ᐃᖅᑲᓇᐃᔭᖅᑎᓄᓪᓗ ᐃᓕᓐᓂᐊᕐᓂᖅ 

ᐃᑲᔫᑎᖃᕐᓂᕐᓗ. 

B. ᐊᖓᔪᖅᑳᕆᔭᐅᔪᓄᑦ ᐃᑲᔫᑎᖃᒃᑲᓐᓂᕐᓂᖅ 

ᓄᓇᓕᓐᓂ ᑲᑎᒪᓂᐅᖃᑦᑕᓚᐅᖅᑐᓂ ᐊᒥᓱᑦ ᐅᖃᖅᐸᓚᐅᖅᐳᑦ ᐊᖓᔪᖅᑳᕆᔭᐃᑦ 

ᐃᓕᓴᐃᑦᑎᐊᕙᓚᐅᖅᓯᒪᓂᖏᓐᓂᑦ ᕿᑐᕐᖓᒥᓂᑦ, ᐅᖃᐅᓯᖃᖅᑐᑎᓪᓗ ᖃᓄᐃᒻᒪᑦ ᐃᓚᖏᑦ 

ᐃᓚᐅᓐᖏᓗᐊᖅᐸᓕᕐᒪᖔᑕ ᕿᑐᕐᖓᖏᑕ ᐃᓕᓐᓂᐊᕐᓂᖏᓐᓂᑦ. 

ᐃᑲᔪᕐᓂᐊᖅᐳᒍᑦ ᐃᓚᒌᓄᑦ ᑎᑎᕋᕈᓐᓇᕈᑎᓂᑦ ᐃᓄᒃᑎᑐᑦ ᐊᒻᒪ ᐊᑐᕈᓐᓇᐅᑎᓕᐅᕈᑎᒋᓗᒋᑦ ᐃᓕᓐᓂᐊᕈᑎᓂᓪᓗ. 

ᖄᒃᑲᓐᓂᐊᒍᑦ ᐃᑲᔪᕐᓂᐊᖅᐳᒍᑦ ᕿᑐᕐᖓᖃᕐᓂᕐᒥᒃ ᐃᓕᓐᓂᐊᕈᑎᓂᑦ ᐱᔨᑦᑎᕋᐅᑎᓂᓪᓗ. 

C. ᐃᖅᑲᓇᐃᔭᖅᑎᓕᕆᓂᖅ 

ᐃᓄᓕᒫᖅᑎᑦᑎᓂᒃᑯᑦ ᑲᑎᒪᖃᑕᐅᕙᓚᐅᖅᑐᑦ ᐅᖃᐅᓯᖃᖅᐸᓚᐅᖅᐳᑦ ᐊᕝᕕᐊᕈᑕᐅᕙᒃᑐᓂᑦ ᐃᖅᑲᓇᐃᔮᒥ 

ᓱᕗᒧᐊᕈᓐᓇᓂᕐᒥᒃ, ᐱᓗᐊᖅᑐᒥᒃ ᐃᓕᓐᓂᐊᕐᓂᑭᓗᐊᕐᓂᕐᒧᑦ ᓯᕗᒧᐊᕈᓐᓇᐃᓕᒍᑕᐅᕙᓐᓂᖓ. ᐊᒻᒪᓗ 

ᐃᑲᔪᕐᓂᐊᖅᐳᒍᑦ ᐃᓕᓐᓂᐊᕈᑎᑕᖃᓕᖁᓪᓗᒍ ᐊᔪᓐᖏᔾᔪᓯᑐᖃᓐᓂᒃ ᐃᓄᒃᑎᑑᕈᓐᓇᑦᑎᐊᓂᕐᒥᓪᓗ. 

ᐱᓪᓗᐊᑕᖅ 4: ᓂᕿᖃᐃᓐᓇᕈᓐᓇᕐᓂᖅ 

 
ᓱᕈᓰᑦ, ᐃᓐᓇᐃᑦ, ᐃᓚᒌᑦ ᓄᓇᖅᑲᑎᒌᓪᓗ ᓂᕿᖃᐃᓐᓇᕆᐊᖃᖅᐳᑦ ᖃᓄᖏᓐᖏᑦᑎᐊᕐᓂᐊᕈᑎᑦ. ᓄᓇᓕᓐᓂ ᑲᑎᒪᓂᕐᓂ 

ᐅᖃᖅᑐᖃᖃᑦᑕᓚᐅᖅᐳᖅ ᓂᕆᔭᒃᓴᖃᓐᖏᓗᐊᖃᑦᑕᕆᐊᒃᓴᖏᓐᓂᑦ ᓂᕆᑦᑎᐊᕙᖃᕈᓐᓇᓐᖏᓗᐊᕐᓂᖏᓐᓂᓪᓘᓐᓃ 

ᓂᐅᕕᕐᕕᓐᓂ ᐃᓄᒃᓯᐅᑎᑕᖃᓐᖏᓗᐊᕐᓂᖓᓂᓪᓘᓐᓃᑦ. ᓄᓇᕗᒻᒥ ᓂᕿᖃᐃᓐᓇᕈᓐᓇᖁᔨᖓᓗᐊᖅᐳᒍᑦ ᖃᖓᓕᒫᒃᑯᑦ 

ᓄᓇᕗᒻᒥᐅᓕᒫᑦ ᐊᑐᐃᓐᓇᖃᕈᓐᓇᕐᓂᐊᕐᒪᑕ ᓈᒻᒪᒃᑐᓂᑦ ᑎᒥᑦᑎᐊᕆᓐᓇᖅᑐᓂᑦ ᐃᓄᒃᓯᐅᑕᐅᔾᔫᒥᔪᓂᓪᓗ ᓂᕿᓂᑦ. ᐊᒻᒪ 

ᓂᕿᖃᐃᓐᓇᕈᓐᓇᕐᓂᖅ ᐃᓄᒃᓯᐅᑎᓂᑦ ᐊᑦᑐᐊᒪᓂᖃᕐᓂᖓᓂᒃ ᖃᐅᔨᓚᐅᖅᐳᒍᑦ ᐊᓯᖏᓐᓄᓪᓗ ᐃᑲᔫᑎᖃᖅᐸᒻᒪᑦ ᓲᕐᓗ 

ᑭᓇᐅᓂᕐᒥᒃ ᐃᓕᓴᕆᔪᓐᓇᖅᓯᓂᕐᒧᑦ, ᐊᔪᕈᓐᓃᕈᑎᑖᖅᐸᓪᓕᐊᓂᕐᒧᑦ ᑲᓲᑎᖃᑎᒌᑦᑎᐊᓂᕐᒧᓪᓗ ᐊᖏᕐᕋᑎᓐᓂ 

ᓄᓇᑦᑎᓐᓂᓗ. 

ᑕᒪᑐᒪᓂ ᐅᖃᖃᑎᒌᓐᓂᑦᑎᓐᓂ ᓇᓗᓇᐃᖅᓯᓚᐅᖅᐳᒍᑦ ᑕᐅᑐᒐᑦᑎᓐᓂ ᓄᓇᓕᖁᑎᑦᑎᓐᓄᑦ ᑎᑭᐅᑎᓂᐊᕈᑦᑕ 

ᐊᔪᖅᓴᕐᓂᖃᕈᓐᓃᖁᓪᓗᒍ ᐅᑯᓂᖓ ᑐᕌᒐᓂᑦ ᑎᑭᑕᐅᔪᒃᓴᓂᓪᓗ ᐱᓇᓱᒋᐊᖃᕐᓂᐊᖅᑐᒍᑦ: 

A. “ᓄᓇᕗᒻᒥ ᓂᕿᖃᐃᓐᓇᖅᑎᑦᑎᓂᕐᒧᑦ ᑲᑐᔾᔨᖃᑎᒌᑦ” ᓴᖅᑭᖅᑎᑕᐅᓗᑎᑦ 

ᐃᓄᓕᒫᖅᑎᑦᑎᓂᒃᑯᑦ ᓯᕗᓕᐅᕆᔨᐅᕙᒃᑐᑦ ᓂᕿᖃᐃᓐᓇᕈᓐᓇᓂᕐᒧᑦ ᐱᓕᕆᖃᑎᒌᖁᔭᐅᓂᖃᓚᐅᖅᐳᑦ 

ᓄᓇᕗᒥᐅᓕᒫᓄᑦ ᐃᑲᔪᖅᑕᐅᔪᓐᓇᖁᓪᓗᒋᑦ. 

ᓄᓇᕗᒻᒥ ᓂᕿᖃᐃᓐᓇᖅᑎᑦᑎᓂᕐᒧᑦ ᑲᑐᔾᔨᖃᑎᒌᓕᐅᕐᓂᐊᖅᐳᒍᑦ, ᒐᕙᒪᒥᐅᑕᐃᑦ, ᐃᓄᐃᑦ 

ᑎᒥᖁᑎᖏᓐᓂᒥᐅᑕᐃᑦ, ᒐᕙᒪᐅᓐᖏᑦᑐᒥᓐᖔᖅᑐᐃᑦ, ᓇᒻᒥᓂᖃᖅᑐᓃᓐᖔᖅᑐᐃᑦ ᑭᓪᓕᓯᓂᐊᖅᑏᓪᓗ 

ᐊᖅᑯᑎᒃᓴᓕᐅᖁᓪᓗᒋᑦ ᐅᖓᓯᒃᑐᒧᐊᖓᔪᒥᒃ ᓂᕿᖃᐃᓐᓇᕈᓐᓇᓂᕐᒧᑦ ᓄᓇᕘᒥ. ᑖᒃᑯᐊ ᑲᑐᔾᔨᖃᑎᒌᑦ 

ᐊᖅᑯᑎᒋᔭᐅᒐᔭᖅᐳᑦ ᑲᑎᕝᕕᐅᓗᑎᑦ ᐊᑐᖅᑐᓂᑦ ᖃᓄᖅᑑᕈᑎᓂᓪᓗ ᖃᐅᔨᓴᐃᖃᑦᑕᓂᕐᒥᒃ ᕿᒥᕈᖃᑦᑕᓂᕐᒥᓪᓗ ᐊᒻᒪ 

ᓄᓇᕘᒧᑦ ᖃᓄᖅᑑᕐᓂᐊᕐᓂᕐᒧᑦ ᐸᕐᓇᐅᑎᓕᐅᖁᓪᓗᒋᑦ ᓂᕿᖃᐃᓐᓇᕈᓐᓇᓂᕐᒧᑦ. 

B. ᐱᕚᓪᓕᖅᑎᑦᑎᒋᐊᕐᓂᖅ ᐃᓕᓐᓂᐊᕐᑯᓐᓂ ᐅᓪᓛᕈᒥᑕᓯᐅᑎᓂᑦ ᐅᓪᓗᕈᒥᑕᓯᐅᑎᓂᓪᓗ 

ᐊᒥᓲᓗᐊᖅᑐᐃᑦ ᓱᕈᓰᑦ ᐃᓕᓐᓂᐊᕆᐊᖅᐸᒃᐳᑦ ᑳᒃᑐᑯᓘᓪᓗᑎᑦ ᓂᕿᑦᑎᐊᕙᕋᕈᓐᓇᖅᑎᑕᐅᓇᑎᓪᓗ. 

ᓂᕆᓯᒪᓐᖏᓗᐊᖅᑎᓪᓗᒋᑦ ᓱᕈᓰᑦ ᐃᓕᓐᓂᐊᕈᓐᓇᓐᖏᓂᖅᓴᐅᕙᑉᐳᑦ ᐃᓚᐅᔪᓐᓇᓐᖏᓂᖅᓴᐅᓪᓗᑎᓪᓗ 

ᐱᓕᕆᖃᑎᒌᑦᑎᑕᐅᑎᓪᓗᒋᑦ ᐊᒻᒪᓗ ᑲᓲᑎᖃᑎᖃᑦᑎᐊᕈᓐᓇᓐᖏᓂᖅᓴᐅᓕᖅᑐᑎᑦ. 

ᐃᑲᔪᖅᑐᐃᕗᒍᑦ ᐱᕚᓪᓕᖅᑎᑕᐅᓂᖏᓐᓂᑦ ᐅᓪᓛᕈᒥᑕᓯᐅᑎᓂᑦ ᐅᓪᓗᕈᒥᑕᓯᐅᑎᓂᓪᓗ ᓱᕈᓯᓕᒫᓄᑦ 

ᓂᕿᓕᐅᖃᑕᐅᖃᑦᑕᖁᓪᓗᒋᑦ ᖃᐅᑕᒫᑦ. ᐃᑲᔪᕐᓂᐊᖅᐸᕗᑦ ᓄᓇᕗᒻᒥ ᓱᕈᓯᓕᒫᑦ ᐃᓕᑉᐸᓪᓕᐊᖁᓪᓗᒋᑦ 

ᐊᔪᓐᖏᔾᔪᑎᒋᒋᐊᖃᖅᑕᒥᓂᒃ ᖃᐅᔨᒪᒋᐊᖃᖅᑕᒥᓂᓪᓗ ᖃᓄᐃᓕᖓᔭᕆᐊᖃᕐᓂᕐᒥᓂᓪᓗ ᑐᕌᕈᒪᔭᕐᒥᓄᑦ 

ᐱᓇᓱᒍᓐᓇᑦᑎᐊᖁᓪᓗᒋᑦ ᐃᓅᓯᓕᒫᒥᓂ. 

C. ᐃᑲᔫᑎᖃᒃᑲᓐᓂᕆᐊᕐᓂᖅ ᓄᓇᓕᓐᓂ ᓂᕿᖃᐃᓐᓇᕈᓐᓇᕈᑕᐅᓇᓱᒃᑐᓄᑦ 

ᓄᓇᓕᓐᓂ ᑲᑎᒪᓂᕐᓂ ᐃᓚᐅᖃᑕᐅᔪᐃᑦ ᐊᔪᐃᓐᓈᖅᐸᓚᐅᖅᐳᑦ ᓄᓇᓕᓐᓂ 

ᓂᕿᖃᖅᑎᑦᑎᖃᑕᐅᑎᒋᐊᖃᕐᓂᖏᓐᓂᑦ ᒪᑯᑎᒎᓇ ᓄᓇᓕᓐᓂ ᓂᕿᖃᐃᓐᓇᕈᑕᐅᓇᓱᒃᑐᑎᒍᑦ ᐆᒪᔪᕋᓱᖃᑎᒌᒃᑐᑎᑦ, 

ᐃᓄᒃᓯᐅᑎᓂᑦ ᑐᓂᓯᖃᑦᑕᐅᑎᓂᒃᑯᑦ, ᓄᓇᓕᓐᓂ ᖁᐊᒃᑯᕕᖃᕐᓂᑎᒍᑦ ᓂᕿᑖᕐᕕᖃᕐᓂᑎᒍᓪᓗ. ᑕᒪᒃᑯᑎᒎᓇ 

ᓂᕿᑦᑎᐊᕙᐃᑦ ᓂᕆᔪᒥᓇᖅᑐᐃᓪᓗ ᐊᑐᐃᓐᓇᕈᖅᑎᑕᐅᕙᑉᐳᑦ ᐃᑲᔪᕈᑕᐅᓪᓗᑎᓪᓗ ᓄᓇᖅᑲᑎᒌᑦᑎᐊᓂᕐᒧᑦ. 

ᐃᓄᒃᓯᐅᑎᓂᑦ ᑐᓂᓯᖃᑦᑕᐅᑎᓂᖅ ᐊᓯᖏᓐᓄᑦ ᐃᑲᔫᑎᖃᒻᒪᕆᑉᐳᖅ ᑭᓇᐅᓂᕐᒧᑦ ᐃᓕᓴᖅᓯᓂᕐᒧᑦ, 

ᐊᔪᕈᓐᓃᕈᑎᑖᕐᓂᕐᒧᑦ, ᐊᖏᕐᕋᖃᑦᑎᐊᓂᕐᒧᑦ ᑲᓲᑎᖃᑎᒌᑦᑎᐊᓂᕐᒧᓪᓗ ᐊᖏᕐᕋᒥ ᓄᓇᖅᑲᑎᓂᓪᓗ. 

ᑕᒪᑐᒪᓂ ᐅᖃᖃᑎᒌᓐᓂᑦᑎᓐᓂ ᓇᓗᓇᐃᖅᓯᓚᐅᖅᐳᒍᑦ ᑕᐅᑐᒐᑦᑎᓐᓂ ᓄᓇᓕᖁᑎᑦᑎᓐᓄᑦ ᑎᑭᐅᑎᓂᐊᕈᑦᑕ 

ᐊᔪᖅᓴᕐᓂᖃᕈᓐᓃᖁᓪᓗᒍ ᐅᑯᓂᖓ ᑐᕌᒐᓂᑦ ᑎᑭᑕᐅᔪᒃᓴᓂᓪᓗ ᐱᓇᓱᒋᐊᖃᕐᓂᐊᖅᑐᒍᑦ:

ᐱᓪᓗᐊᑕᖅ 5: ᐃᒡᓗᓕᕆᓂᖅ ᐃᓄᓕᕆᔭᐅᓂᕐᓗ 

 
ᓄᓇᕗᒥᐅᑦ ᓇᑉᐸᖏᑕ ᐅᖓᑖᓂ ᐃᓄᓕᒫᖅᓯᐅᑎᓄᑦ ᐃᒡᓗᖃᖅᑎᑕᐅᕙᑉᐳᑦ ᐃᓄᓕᕆᔭᐅᕙᒃᑭᓪᓗᑎᓪᓗ 

ᐊᑕᐅᒃᓯᒃᑯᐃᓐᓇᖓᔭᒃ. ᑖᒃᑯᐊ ᐱᑕᖃᓐᖏᑉᐸᑕ ᐊᒥᓱᐊᓗᐃᑦ ᓄᓇᕗᒻᒥᐅᑦ ᐊᔪᖅᓴᖅᑐᒻᒪᕆᐊᓘᒐᔭᖅᐳᑦ. 

ᐱᓗᐊᑦᑎᐊᒻᒪᕆᑉᐳᒍᑦ ᐱᓂᖅᓴᐅᒻᒪᕆᒃᑐᑕ ᐊᓯᓕᒫᑦᑎᓐᓂᒃ ᑲᓇᑕᒥ. ᑕᐃᒪᐃᒐᓗᐊᖅᑎᓪᓗᒍ ᑕᑯᔪᒪᓐᖏᑕᑦᑎᓐᓂᑦ 

ᓴᖅᑮᑎᑦᑕᐃᓕᒪᑎᒋᐊᖃᖅᐸᕗᑦ, ᓲᕐᓗ “ᐊᔪᖅᓴᐃᓐᓇᖅᑐᐊᓘᓕᕐᓂᕐᒧᑦ.” 

ᑕᒪᑐᒪᓂ ᐅᖃᖃᑎᒌᓐᓂᑦᑎᓐᓂ ᓇᓗᓇᐃᖅᓯᓚᐅᖅᐳᒍᑦ ᑕᐅᑐᒐᑦᑎᓐᓂ ᓄᓇᓕᖁᑎᑦᑎᓐᓄᑦ ᑎᑭᐅᑎᓂᐊᕈᑦᑕ 

ᐊᔪᖅᓴᕐᓂᖃᕈᓐᓃᖁᓪᓗᒍ ᐅᑯᓂᖓ ᑐᕌᒐᓂᑦ ᑎᑭᑕᐅᔪᒃᓴᓂᓪᓗ ᐱᓇᓱᒋᐊᖃᕐᓂᐊᖅᑐᒍᑦ: 

A. ᐃᓄᓕᕆᔭᐅᔾᔪᓯᖅ ᐋᖅᑭᒋᐊᖅᑕᐅᔭᕆᐊᓕᒃ ᑕᒪᒃᑯᓄᖓᓗ ᐃᑲᔫᑎᑦ ᐊᑐᐃᓐᓇᐅᑎᑕᐅᓗᑎᑦ 

ᐃᓄᓕᕆᔭᐅᔭᕆᐊᖃᖅᐸᒃᑐᓄᑦ 

ᖃᓄᓕᒫᖅᑕᐅᓇᓱᓐᓂᐊᖅᐳᑦ ᑕᒪᑉᑕ ᐱᓇᓱᐊᒐᖅ ᐃᑲᔪᕈᑕᐅᔭᕆᐊᕐᓂᐊᕐᓗᒍ ᕿᒥᕐᕈᔭᐅᓗᑎᑦ ᑮᓇᐅᔾᔭᔅᓵᑦ ᖃᑦᓯᒧᑦ 

ᑎᑭᐅᒪᔭᕆᐊᖃᕐᒪᖔᑕ ᐃᓚᓐᖓᐃᕕᐅᓚᐅᖅᑎᓐᓇᒋᑦ ᐊᓯᖏᓪᓗ ᐊᓯᔾᔨᖅᑕᐅᓗᑎᑦ ᐃᓄᓕᕆᔭᐅᕙᓐᓂᕐᒧᑦ 

ᐃᖅᑲᓇᐃᔭᓐᖏᑦᑐᑦ ᐃᖅᑲᓇᐃᔭᖅᐸᓪᓕᐊᓕᕈᓐᓇᖁᓪᓗᒋᑦ. 

ᐱᓕᕆᖃᑎᒌᓐᓂᐊᕐᒥᔪᒍᑦ ᐃᑲᔫᑎᑕᖃᒃᑲᓐᓂᖁᓪᓗᒍ ᑭᓇᑐᐃᓐᓇᕐᒧᑦ ᐃᖅᑲᓇᐃᔮᖅᑖᕋᓱᐊᖅᑐᓄᑦ, ᓲᕐᓗ 

ᑲᑐᔾᔨᖃᑎᖃᕐᓗᑕ ᐃᖅᑲᓇᐃᔭᖅᑎᑦᑎᔨᐅᔪᓂᑦ ᐃᑲᔫᑎᖃᖅᑎᑦᑎᓇᓱᓐᓂᕐᒧᑦ ᐃᓕᓐᓂᐊᕈᑎᖃᖅᑎᑦᑎᓂᕐᒧᓪᓗ 

ᐃᖅᑲᓇᐃᔭᓕᓵᖅᑐᓄᑦ ᐊᒻᒪ ᑲᑐᔾᔨᖃᑎᒋᓗᒋᑦ ᒐᕙᒪᐅᓐᖏᑦᑐᑦ ᐱᓕᕆᖃᑕᐅᔪᓐᓇᖅᑐᐃᑦ. 

B. ᐃᓄᓕᒫᑦ ᑐᑭᓯᐅᒪᓂᖅᓴᐅᒋᐊᖁᓪᓗᑦ ᐃᓄᓕᕆᔭᐅᔾᔪᓯᕐᒥᒃ ᓇᓗᓇᐃᕆᐊᖅᑕᐅᓗᑎᓪᓗ ᐊᑐᐊᒐᕆᔭᐅᔪᑦ 

ᐱᓇᓱᒍᑎᒋᔭᐅᔪᓪᓗ 

ᓄᓇᓕᓐᓂ ᑲᑎᒪᓂᑦᑎᒍᑦ ᓇᓗᓇᐃᖅᑕᐅᓚᐅᖅᐳᖅ ᐃᓄᓕᕆᔭᐅᔾᔪᑏᑦ ᐱᒻᒪᕆᐊᓘᓂᖏᓐᓄᑦ ᐊᒥᓱᓄᑦ 

ᓄᓇᓕᓕᒫᓂ, ᑭᓯᐊᓂᑦᑕᐅᖅ ᐊᑐᐊᒐᖏᑦ ᐱᓇᓱᒍᑎᖏᓪᓗ ᓇᓗᓇᐃᖅᑕᐅᒃᑲᓐᓂᕆᐊᖃᕐᓂᕆᔭᖏᑦ. 

ᐃᓄᓕᕆᔭᐅᔾᔪᓯᐅᑉ ᑎᑭᓐᓇᓱᒋᐊᖃᖅᑕᖏᑦ ᑐᑭᓯᐅᒪᔭᐅᓂᖅᓴᐅᑉᐸᑦ ᐃᑲᔪᕐᓂᖃᕋᔭᖅᐳᖅ ᐊᑦᑐᖅᑕᐅᔪᓕᒫᓄᑦ 

ᐃᓄᓕᕆᔭᐅᔪᑑᓐᖏᑦᑐᓄᑦ, ᒪᑯᓄᖓᑦᑕᐅᖅ ᐃᓄᓕᕆᕙᒃᑐᓄᑦ, ᐱᔨᑦᑎᕋᖅᑎᑦᑎᕙᒃᑐᓄᑦ ᐊᓯᖏᓐᓂᑦ ᑎᒥᐅᔪᓂᑦ 

ᓄᓇᕗᒥᐅᓕᒫᓄᓪᓗ ᓲᖃᐃᒻᒪ ᑕᒪᒃᑯᐊ ᐊᓯᔾᔨᖃᑦᑕᕆᐊᖃᕐᒪᑕ. 

C. ᖃᐅᔨᒋᐊᕐᓂᖅ ᐊᑭᑐᓗᐊᓐᖏᑦᑐᓂᑦ ᐃᒡᓗᓄᑦ ᓇᓕᕌᖅᑕᐅᔪᓐᓇᖅᑐᓂᑦ ᑲᑐᔾᔨᓂᒃᑯᑦ ᐱᓕᕆᖃᑎᒌᓐᓂᒃᑯᓪᓗ 

ᐱᓕᕆᖃᑎᒌᓐᓂᐊᖅᐳᒍᑦ ᖃᐅᔨᓇᓱᓪᓗᑕ ᐃᒡᓗᓂᑦ ᐊᑭᑐᓗᐊᓐᖏᑦᑐᓂᑦ ᓇᓕᕌᒐᒃᓴᓂᑦ ᐱᒻᒪᕆᐅᓂᖃᕐᒪᑕ 

ᐃᓅᓯᑦᑎᓐᓄᑦ - ᐊᑐᓃᓕᖓᓪᓗᑕ ᐃᓚᒌᖑᓪᓗᑕᓗ, ᓄᓇᖅᑲᑎᒌᖏᓐᓇᓂᕐᒧᑦ, ᐃᖅᑲᓇᐃᔭᖅᑎᖃᑦᑎᐊᓂᕐᒧᑦ 

ᑮᓇᐅᔭᓕᐅᕈᑎᖃᑦᑎᐊᓂᕐᒧᓪᓗ. 

D. ᑎᒥᐅᖃᑎᒌᑦ ᖃᐅᔨᒋᐊᕐᓂᖏᑦ ᐃᓄᓕᒫᓂᓪᓗ ᐅᖃᖃᑎᖃᕐᓂᖅ ᐃᒡᓗᖃᕐᓂᐅᓯᒪᔪᒥᒃ ᓄᓇᕘᒥ 

ᓄᓇᓕᐸᐅᔭᐅᓂᖅᓴᓂᑦ ᓄᑦᑎᕐᓂᐅᕙᓚᐅᖅᓯᒪᔪᖅ ᐃᒡᓗᖃᖅᑎᑦᑎᓂᐊᕐᓇᕋᖅᓯᒪᓂᖏᓪᓗ ᒐᕙᒪᑐᖃᒃᑯᑦ ᓱᓕ 

ᐊᑦᑐᐃᓂᖃᖅᐸᑉᐳᖅ ᓄᓇᕗᑦ ᒐᕙᒪᒃᑯᑦ ᐃᓄᓕᒫᖅᓯᐅᑎᓂᑦ ᐃᒡᓗᓕᕆᓂᖏᓐᓂᑦ ᐅᓪᓗᒥ. ᐃᑲᔪᕐᓂᐊᖅᐳᒍᑦ 

ᑎᒥᐅᖃᑎᒌᓂᑦ ᖃᐅᔨᓴᕐᓂᕐᒥᒃ ᐃᓄᓕᒫᓂᓪᓗ ᐅᖃᖃᑎᖃᕐᓂᕐᒥᒃ ᐃᒡᓗᖃᕐᓂᐅᑉ ᐱᕙᓪᓕᐊᓯᒪᓂᖓᓂᒃ ᓄᓇᕘᒥ.

ᐱᓪᓗᐊᑕᖅ 6: ᓄᓇᓕᓐᓂ ᐊᒻᒪ ᐱᕙᓪᓕᐊᔪᓕᕆᓂᖅ 

 
ᓄᓇᓕᓐᓂ ᐱᕙᓪᓕᐊᔪᓕᕆᓂᕐᓗ ᐱᓇᓱᐊᒐᑎᒍᑦ ᐱᔨᑦᑎᖅᑕᐅᓂᖃᖅᐸᑉᐳᑦ ᓄᓇᓕᒃᑎᒍᑦ ᐃᖅᑲᓇᐃᔮᒃᓴᖃᕈᑕᐅᓪᓗᓂᓗ. 

ᐊᓯᖏᓐᓂ ᐱᓪᓗᐊᑕᓂ ᑕᓪᓕᒪᓂ ᓴᓐᖏᑦᑎᒋᐊᕈᑕᐅᓂᐊᖅᐳᑦ ᓄᓇᓕᓐᓂ ᐊᒻᒪ ᐱᕙᓪᓕᐊᔪᓕᕆᓂᕐᒥ ᐱᓇᓱᐊᒐᓄᑦ ᐊᒻᒪ 

ᐃᓕᓴᖅᓯᓂᕐᒥᒃ ᐃᑲᔪᕐᓂᕐᒥᓪᓗ ᓄᓇᓕᓐᓂ ᐱᕙᓪᓕᐊᔾᔪᑕᐅᓇᓱᒃᑐᑦ ᓯᕗᓪᓕᐅᓂᖃᖅᑎᑕᐅᔭᕆᐊᖃᖅᑐᑎᑦ. 

ᑕᒪᑐᒪᓂ ᐅᖃᖃᑎᒌᓐᓂᑦᑎᓐᓂ ᓇᓗᓇᐃᖅᓯᓚᐅᖅᐳᒍᑦ ᑕᐅᑐᒐᑦᑎᓐᓂ ᓄᓇᓕᖁᑎᑦᑎᓐᓄᑦ ᑎᑭᐅᑎᓂᐊᕈᑦᑕ 

ᐊᔪᖅᓴᕐᓂᖃᕈᓐᓃᖁᓪᓗᒍ ᐅᑯᓂᖓ ᑐᕌᒐᓂᑦ ᑎᑭᑕᐅᔪᒃᓴᓂᓪᓗ ᐱᓇᓱᒋᐊᖃᕐᓂᐊᖅᑐᒍᑦ: 

A. ᓄᓇᓕᓐᓂ ᖃᓂᐃᓐᖏᓯᐊᕐᓂᕐᒧᑦ ᐸᕐᓇᐃᔭᕐᓂᖅ ᐃᓚᒋᔭᐅᖃᑕᐅᑦᑎᐊᕐᓗᓂ ᐱᕙᓪᓕᐊᔪᓕᕆᓂᕐᒥ 

ᐱᕙᓪᓕᐊᔪᓕᕆᓂᕐᒧᑦ ᐸᕐᓇᐃᔭᕐᓂᖅ ᑐᑭᓕᐊᕐᓂᖃᕆᐊᓕᒃ ᐊᑐᓂ ᓄᓇᓖᑦ ᐱᔪᒪᔭᖏᓐᓄᑦ 

ᐱᔭᕆᐊᖃᖅᑕᖏᓐᓄᓪᓗ, ᐃᓚᒋᔭᐅᓗᓂ ᓄᓇᓕᐅᑉ ᑐᕌᕈᒪᔭᖓᓂᒃ ᖃᓄᐃᓐᖏᓯᐊᕐᓂᐊᕐᓂᕐᒧᑦ. 

ᑮᓇᐅᔭᓕᐅᕐᓂᖃᑦᑎᐊᓂᕐᒧᑦ ᑐᓐᖓᕕᖃᑦᑎᐊᕆᐊᓕᒃ ᑲᓲᑎᓂᖃᖅᑐᒥᒃ ᓄᓇᓕᓐᓂ ᖃᓄᐃᓐᖏᓯᐊᕐᓂᕐᒧᑦ. 

ᐱᕙᓪᓕᐊᔪᓕᕆᔾᔪᑎᓄᑦ ᐱᓇᓱᒍᒪᓂᕐᒧᑦ ᐊᖏᖅᑕᐅᔪᓐᓇᖅᑐᑦ ᐃᓚᒋᐊᖅᑕᐅᔭᕆᐊᓖᑦ ᐃᓚᖃᓯᐅᔾᔭᐅᖁᓪᓗᒋᑦ 

ᑐᒃᓯᕋᐅᑎᓕᐊᑦ ᐊᔪᖅᓴᓗᐊᕈᓐᓃᖅᑎᑦᑎᒧᐊᖓᔪᓂᑦ ᐊᒻᒪ ᐃᓚᒋᔭᐅᓪᓗᓂ ᐱᕙᓪᓕᐊᔪᓕᕆᓂᐅᑉ 

ᑲᓲᑎᓂᖃᖅᑎᑕᐅᓂᖓ ᓄᓇᓕᓐᓂ ᖃᓄᐃᓐᖏᓯᐊᕐᓂᕐᒧᑦ. 

B. ᐸᐃᕆᕕᖃᕐᓂᕐᒧᑦ ᐱᔨᑦᑎᕋᐅᑎᖃᕐᓂᖅᓴᐅᓂᖅ ᐊᖓᔪᖅᑳᕆᔭᐃᑦ ᐃᓕᓐᓂᐊᖃᑕᐅᔪᓐᓇᕐᓂᖅᓴᐅᖁᓪᓗᒋᑦ 

ᑲᑐᔾᔨᓂᖃᕈᓐᓇᖅᑐᖅᓯᐅᕐᓗᑕ ᐸᐃᕆᕕᖃᖅᑎᑦᑎᓂᕐᒧᑦ ᐃᑲᔫᑎᓕᐅᕋᓱᒍᓐᓇᖅᐳᒍᑦ ᐸᐃᕆᕕᒃᓴᓄᑦ, ᐊᐅᓚᑦᑎᓂᕐᒧᑦ 

ᐱᓕᕆᓂᕐᒧᓪᓗ ᐸᐃᕆᓂᕐᒥ ᓄᓇᕘᒥ. 

ᐸᐃᕆᕕᐅᒍᓐᓇᖅᑐᑦ ᓄᓇᕘᒥ ᐃᓚᔭᐅᔭᕆᐊᖃᒻᒪᕆᑉᐳᑦ. ᖃᓄᖅᑑᕈᓘᔭᕈᓐᓇᖅᐳᒍᑦ ᑕᒪᑐᒧᖓ ᓲᕐᓗ: ᒐᕙᒪᒃᑯᑦ 

ᐱᓕᕆᕕᖏᓐᓂ ᐸᐃᕆᕕᖃᕐᕕᐅᔪᓐᓇᖅᑐᑦ ᐃᓚᖃᓯᐅᔾᔭᐅᓗᑎᑦ; ᐊᖏᕐᕋᕆᔭᒥ ᐸᐃᕆᕕᖃᕈᓐᓇᖅᑎᑦᑎᓂᖅ 

ᐃᑲᔫᓯᐊᕐᓂᑎᒍᑦ ᐊᒻᒪ ᑲᑐᔾᔨᖃᑎᖃᕐᓂᒃᑯᑦ ᓇᒻᒥᓂᖃᖅᑎᐅᔪᓂᑦ, ᐱᓗᐊᖅᑐᒥ ᓄᓇᒥᐅᑕᓕᕆᔨᓂᑦ; ᐊᒻᒪ 

ᑲᑐᔾᔨᖃᑎᖃᕐᓂᖅ ᐃᒡᓗᐸᐅᔭᓕᐅᖃᑦᑕᓂᕐᒥ. 

C. ᐱᓕᕆᔪᓐᓇᕐᓂᖃᖅᐸᓪᓕᐊᓂᖅ ᒐᕙᒪᐅᖏᑦᑐᓄᑦ ᓄᓇᓕᓐᓂ 

ᒐᕙᒪᐅᓐᖏᑦᑐᑦ ᒪᕐᕉᓕᖓᔪᒥᒃ ᐱᔭᒃᓴᖅᑕᖃᖅᐳᑦ ᐊᔪᖅᓴᓗᐊᖅᑕᐃᓕᑎᑦᑎᓇᓱᓐᓂᕐᒥ, ᐊᒥᓱᑎᒍᑦ 

ᐱᔨᑦᑎᕋᕐᓂᖏᑎᒍᑦ ᐱᓇᓱᒍᓐᓇᐅᑎᖃᕐᓂᖏᑎᒍᓪᓗ ᒪᑯᓄᖓ ᖃᐅᑕᒫᒧᑦ ᐊᒃᓱᕈᖅᐸᒃᑐᓄᑦ ᐊᔪᖅᓴᕐᓂᑯᒧᑦ 

ᑮᓇᐅᔭᐃᓪᓗ ᓴᖅᑭᖅᑎᑕᐅᓗᑎᑦ ᓄᓇᕘᒧᑦ ᐊᒻᒪ ᐃᖅᑲᓇᐃᔮᒃᓴᓂᑦ ᓄᐃᑎᑦᑎᓂᒃᑯᑦ. ᐊᕕᑦᑐᖅᓯᒪᔪᓂ ᓄᓇᓕᓐᓂᓗ 

ᑎᒥᐅᔪᐃᑦ ᐱᕙᓪᓕᐊᔾᔪᑎᖃᕈᓐᓇᖅᐸᑉᐳᑦ ᓄᓇᓕᓐᓂ ᐱᖁᑎᖃᕐᓂᖏᑎᒍᑦ, ᖃᐅᔨᖃᑦᑕᕐᓂᖏᑎᒍᑦ ᓄᓇᓕᓐᓂ 

ᐱᔭᕆᐊᓖᑦ ᐊᓯᔾᔨᖃᑦᑕᕐᓂᖏᓐᓂᑦ ᐊᒻᒪᓗ ᑲᓲᑎᓂᓕᐅᖅᓯᒪᓂᖏᑎᒍᑦ ᑐᕌᖅᑕᐅᔪᓄᑦ ᑎᑭᔪᓐᓇᖅᑐᑎᑦ. 

ᓴᓐᖏᑦᑎᒋᐊᖅᑕᐅᓂᖓ ᓄᓇᕘᒥ ᐃᓅᓯᓕᕆᓂᑎᒍᑦ ᑮᓇᐅᔭᓕᐅᕈᑎᖓ ᐱᒻᒪᕆᐊᓘᕗᖅ ᐅᖓᓯᒃᑐᒧᑦ 

ᐊᔪᖅᓴᓗᐊᕈᓐᓃᖅᑎᑦᑎᓂᐊᕐᓂᕐᒧᑦ. 

ᒫᓐᓇᐅᔪᖅ ᑕᒪᒃᑯᐊ ᐊᔪᖅᓴᓗᐊᕈᓐᓃᖅᑎᑦᑎᓇᓱᒍᑕᐅᔭᕇᖅᐳᑦ ᒐᕙᒪᐅᓐᖏᑦᑐᑎᒍᑦ. ᑲᓲᑎᓂᖏᑦ ᑕᒪᒃᑯᐊ 

ᒐᕙᒪᐅᓐᖏᑦᑐᑦ ᐃᑲᔪᖅᑕᐅᓂᖏᑦ ᓴᖅᑭᑎᑦᑎᒍᑕᐅᓂᐊᖅᐳᖅ ᖃᐅᔨᒪᓂᕐᓂᑦ ᑕᐅᖅᓰᖃᑎᒌᓐᓂᕐᒧᑦ ᐊᒻᒪ 

ᑐᑭᒧᐊᖅᑕᐅᓂᖏᓐᓄᑦ ᐱᓇᓱᒍᑕᐅᔪᐃᑦ ᓄᓇᕘᓕᒫᒥ.

4. ᓴᖅᑭᑎᑦᑎᓂᖅ ᑭᐅᔭᕆᐊᖃᕐᓂᕐᓗ 

ᐊᔪᖅᓴᓗᐊᖅᑐᓕᕆᓂᕐᒧᑦ ᑲᑎᒪᓂᕐᔪᐊᖃᑕᐅᓚᐅᖅᑐᑦ ᐊᖏᖃᑎᖃᓚᐅᖅᐳᑦ ᓄᓇᕗᒻᒥ ᑲᑎᒪᓂᖅ 

ᐊᔪᖅᓴᓗᐊᕈᓐᓃᖅᑎᑦᑎᓂᕐᒧᑦ, ᑭᒡᒐᑐᕐᓗᑎᑦ ᐱᓕᕆᖃᑕᐅᔪᓕᒫᓂᑦ ᐊᔪᖅᓴᓗᐊᕈᓐᓃᖅᑐᓕᕆᓂᕐᒧᑦ, 

ᓯᕗᓕᐅᕆᓂᐊᕐᓂᖏᓐᓂᑦ ᖃᐅᔨᓴᖅᑎᐅᓂᐊᕐᓗᑎᓪᓗ ᒪᑭᒪᓂᖅ ᐸᕐᓇᐅᑎᒥᒃ. 

ᐱᓕᕆᖃᑎᒌᒃ, ᓄᓇᕗᑦ ᒐᕙᒪᒃᑯᑦ ᐊᒻᒪ ᓄᓇᕗᑦ ᑐᓐᖓᕕᒃᑯᑦ, ᐋᖅᑭᒃᓱᐃᔨᓂᑦ ᑎᓕᐅᕆᓂᐊᖅᐳᑦ 

ᑐᑭᑖᕈᑎᓕᐅᕐᓂᐊᕐᓗᑎᑦ ᑲᑎᒪᓂᕐᒧᑦ. ᑖᒃᑯᐊ ᑐᑭᑖᕈᑏᑦ ᐱᖃᓯᐅᑎᓂᐊᖅᐳᑦ ᑭᐅᔭᕆᐊᖃᕈᓯᕐᒥᒃ ᐃᓄᓕᒫᖅᑎᑦᑎᓂᕐᒧᑦ 

ᐱᖃᑕᐅᔪᐃᑦ ᒫᓐᓇᒧᑦ ᕿᒥᕐᕈᔪᓐᓇᖅᓯᓂᐊᖁᓪᓗᒋᑦ ᐊᖏᕈᓐᓇᕐᓂᐊᖁᓪᓗᒋᓪᓗ ᑕᒪᑐᒥᖓ ᐸᕐᓇᐅᑎᒥᒃ. 

ᑲᑎᒪᓂᖅᑎᒍᑦ ᐱᓇᓱᒃᑕᐅᔪᖅ ᐃᓇᒌᔾᔪᑕᐅᔪᒫᕐᓂᐊᓐᖏᓚᖅ ᐱᓇᓱᐊᒐᕆᔭᐅᔪᓂᑦ ᐱᔭᒃᓴᕆᔭᐅᔪᓂᓪᓗ 

ᖃᓄᖅᑑᕈᑕᐅᔪᓂᓪᓘᓐᓃᑦ ᒫᓐᓇ ᐱᑕᖃᕇᖅᑐᓄᑦ, ᑭᓯᐊᓂᓕ ᐊᖅᑯᑎᒋᔭᐅᓂᐊᕐᓗᑎᑦ ᐱᓕᕆᖃᑎᒌᓐᓂᕐᒧᑦ ᓄᑖᓂᓪᓗ 

ᐃᓱᒪᑖᕈᑎᒃᓴᓕᐅᕐᓂᕐᒧᑦ 

ᑲᑎᒪᓂᐅᑉ ᐊᑭᒋᔭᖏᑦ ᐊᑭᓕᖅᑕᐅᓂᐊᖅᐳᑦ ᓄᓇᕗᑦ ᒐᕙᒪᒃᑯᖓᓐᓄᑦ. 

5. ᕿᒥᕐᕈᓂᖅ ᖃᐅᔨᓴᐃᓐᓇᖃᑦᑕᕐᓂᕐᓗ 

ᐃᓄᓕᒫᖅᑎᑦᑎᓂᐅᑉ ᒫᓐᓇᒧᑦ ᕿᒥᕐᕈᔭᐅᓂᖓ ᐊᒻᒪ ᖃᐅᔨᓴᐃᓐᓇᖃᑦᑕᕐᓂᖅ ᕿᒥᕐᕈᖃᑦᑕᕐᓂᕐᓗ ᒪᑭᒪᓂᖅ ᐸᕐᓇᐅᑎᐅᑉ 

ᐊᑐᓕᖅᑎᑕᐅᓂᖓᓄᑦ ᑐᓐᓂᕆᔭᐅᓯᒪᕗᖅ ᓄᓇᕗᒻᒥ ᑲᑎᒪᓂᕐᒧᑦ ᐊᔪᖅᓴᓗᐊᖅᑕᐃᓕᒋᐊᖅᑎᑦᑎᓂᕐᒧᑦ. 

6. ᐊᔪᖅᓴᓗᐊᖅᑐᓕᕆᓂᕐᒧᑦ ᑲᑎᒪᓂᕐᔪᐊᒧᑦ ᐃᓚᐅᔪᐃᑦ*

ᓯᓕᖅᑎ ᐄᕙ ᐋᕆᐊᒃ, 

ᐃᒃᓯᕙᐅᑕᐅᖃᑕᐅᔪᖅ 

ᐊᖓᔪᖅᑳᑉ ᑐᓪᓕᐊ ᔮᒃ 

ᐊᓇᕈᐊᖅ, ᐃᒃᓯᕙᐅᑕᐅᖃᑕᐅᔪᖅ 

ᒋᓕᓐ ᑲᓯᓐᔅ 

ᑭᒻ ᑯᐊᑲᑦ 

ᒍᕋᐃᒻ ᑖᒍ 

ᐃᓕᓴᐱ ᑕᐃᕕᑎ-ᐊᓐᓂᕐᒥᐅᖅ 

ᐅᕌᓐ ᐃᐊᓕᐊᑦ 

ᑕᓂᔅ ᒍᐊᑦ 

ᔨᓐ ᕼᐊᐃᐅᐊᑦ 

ᐅᕇᓇ ᕼᐊᐅᔅ 
ᒪᕇ ᐃᖕᒍᐊᒻ 

ᔪᐊᓇ ᐃᓄᐊᓗᒃ ᑯᓄᒃ 

ᑖᒪᔅ ᔮᓐᔅᑕᓐ 

ᐃᓕᓴᐸᑦ ᑭᖕᔅᑕᓐ 

ᐋᒥ ᑭᑉᓯᒐᒃ 

ᐊᒦᓕᐊ ᑯᒪᒃ 

ᑕᐃᓇ-ᒥᐊᓕ ᑯᓂᓘᓯ 

ᕼᐋᓕ ᒪᒃᓴᒐᒃ 

ᐅᕆᒃ ᒪᒃᑑᒐᓪ 

ᒪᐃᑯᓪ ᒪᒃᒧᓕᓐ 

ᓚᐃᒥᑭ ᐸᓪᓗᖅ 

ᐅᓘᑕ ᐸᓪᓗᖅ 

ᐱᓕᑉ ᐸᓂᐊᖅ 

ᕗᐊᐃᓐᒃ ᐱᐅᔅ 

ᔪᐊᔩᓇ ᐳᐊᑕ 

ᑎᒻ ᐅᕌᔅ 

ᐃᓄᐊᐱᒃ ᓵᒋᐊᖅᑐᖅ 

ᐅᕌᔅ ᓯᐸᑦ 

ᓂᑰᓪ ᓯᒃᒪ 

ᓕᒡ ᓴᐃᒨᓂ 

ᐄᓴᐅ ᑕᑦᑕᑐᐊᐱᒃ 

ᑕᐃᕕᑦ ᐅᐃᓪᒪᓐ 

 

ᐃᓚᐅᔪᐃᑦᑕᐅᖅ:

ᑳᓚᐃᓐ ᐊᓇᕈᐊᖅ 

ᐊᓚᐃᓐ ᐹᕆᐅᓪ 

ᓇᕙᕋᓈᖅ ᐱᕗᕆᔾ 

ᑎᒻ ᐳᕋᐅᓐ 

ᐅᕌᐱᓐ ᑳᒻᐳᓪ 

ᔫ-ᐋᓐ ᕚᒃᓄ 

ᕗᔨᓂᐊ ᓗᐃᑦ 

ᓯᐅᕆ ᒪᒃᓖᓪ-ᒧᓚᒃ 

ᑖᓐ ᒧᐊᔅ 

ᑳᑎ ᐅᒃᐱᒃ 

ᑳᕆᓐ ᐸᓂᒍᓂᐊᖅ 

ᐊᓗᑭ ᐅᕉᔾᔭᔅ 

ᔮᓇᑦ ᓯᓛᑐ 

ᕇᔭᓐ ᕚᓐ ᕗᕉᒐᓐ 

ᓵᓐᓂ ᑏᒪᓐ 

ᐳᕌᑦ ᓰᒻᐴᔅ 

ᐃᑲᔪᖅᑐᐃᑦ:

ᔭᐃᒥᓯ ᐋᕆᐊᒃ 

ᕙᕇᑦ ᓵᐅᓪᔅ 

ᑲᐃᔭ ᕼᐋᑦᑎ 

ᐋᓐᑐᕇᔅ ᐃᐸᓃᔾ 

ᑖᓐ ᓕᓂᕼᐊᓐ 

ᐃᑦ ᒪᑭᓇ 

ᓇᑖᓐ ᐅᐱᑦ 

ᑖᓐ ᐸᐃᔾ 

ᒪᓚᐃᔭ ᖃᐅᓐᓂᖅ-ᓵᑉᒪᓐ 

ᐱᑕᓂ ᓯᑳᑦ 

ᑎᓃᑲ ᓯᒪᓐᔅ 

ᑎᒻ ᓯᑕᐃᐊᓪᔅ 

ᐋᓖᓐ ᐅᐊᑦᔅᒪᓐ 

ᐋᓇ ᔩᒡᓗ 

 

* ᓯᓚᑲᒻᒪᒃ ᐱᔾᔪᑎᒋᓪᓗᒍ ᖃᐃᖁᔭᐅᓯᒪᔪᑦ ᓄᓇᓖᑦ ᐃᓚᖏᓐᓂ ᐃᓚᐅᔪᓐᓇᓚᐅᓐᖏᓚᑦ (ᑕᐃᒃᑯᐊᓗ ᐃᓘᓐᓇᑎᑦ 

ᑭᕙᓪᓕᕐᒦᖔᖅᑐᑦ).  



 

 

 

 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

 
 


